
Asasara Anders Olsen 

Soraarnerussutisiat pillugit apeqquteqaatinnut qujanaq. 

Apeqqut: 
"Utoqqalinersiat nunatta karsianiit tunniunneqartartut akileraarutitaqanngitsumik utoqqar­

nut tunniunneqartalissagaluarpata nunatta karsianut qanormita ukiumut naleqassava?" 

Akissut: 
Apeqquteqaativit eqqoqqissaartumik akinissaanut Kalaallit Nunaanni Naatsorsueqqis­
saartarfik piumaffigaara naatsorsueqqullugu utoqqalinersiat akileraaruteqanngitsumik 
tunniunneqartaleraluarpata nunatta karsianut ukiumut qanoq naleqassanersoq. Naatsor­
suinerit iliuuserisinnaasanut sisamanut immikkoortiterput 2012 toqqammavigalugu. 
lIiuuserisinnaasani siulleq inunnut utoqqalinersiutinik pisartagaqalersinnaasutut naliler­
neqartunut tunngavoq, iliuuserisinnaasallu pingasut sinneri inunnut 2012-imi utoqqali­
nersiutinik pisartagaqarsimasunut tunngallutik. Tulliuttumi "saniatigut isertitat" isumaa 
erseqqissarneqarpoq tassaasoq isertitat akileraarutaasussat utoqqalinersiat taamaallaat 
minillugit, soorlu akissarsiat, tjenestemanditut soraarnerussutisiat, sanalunnermi-, pisa­
nik-, ernianik isertitat, suliffeqarfinniit soraarnerussutisiat, namminerisamik soraarnerus­
sutisiat il. il. 

Iliuuserisinnaasat: 
1) Uani takorloorneqarpoq isertitat tamarmik, tassa utoqqalinersiat saniatigullu 

isertitat, utoqqalinersiaqarsinnaatitaasumut akileraaruteqaataasussaanngitsut. 
Tassa inuit tamarmik 65-ileereernikut, aamma taakku suliinnartut 65-it sinner­
Iugit ukiullit. Inuit pineqartut amerlassusiat: 4.471. 
Inunnut taakkununnga akileraarusersuinnginneq 190 mio. kr.-nik 2012-imi ki­
sitsisit naapertorlugit nunatta karsianut naleqassaaq. 

2) Uani eqqarsaatigineqarpoq isertitat tamarmik, tassa utoqqalinersiat saniatigullu 
isertitat, 2012-imi utoqqalinersialinnut akileraaruteqanngitsut. Inuit pineqartut 
amerlassusiat: 3.920. 
Akileraarusersuinnginneq 100 mio. kr.-nik 2012-imi kisitsisit naapertorlugit nu­
natta karsianut naleqassaaq. 

3) Uani eqqarsaatigineqarpoq 2012-imi utoqqalinersiaqarsimasut tamarmik utoq­
qalinersiaat akileraarutitaqassanngippata. Inuit pineqartut amerlassusiat: 3.920. 
Akileraarusersuinnginneq 78 mio. kr.-nik 2012-imi kisitsisit naapertorlugit nunat­

ta karsianut naleqassaaq. 

4) Uani eqqarsaatigineqarpoq 2012-imi utoqqalinersiallit saniatigut isertitaat 
taamaallaat akileraarutitaqassanngippata. Inuit pineqartut amerlassusiat: 3.920. 
Akileraarusersuinnginneq 22 mio. kr.-nik 2012-imi kisitsisit naapertorlugit nunat­
ta karsianut naleqassaaq. 

Akissutit naammaginartuusut neriuutigaara. 

Inussianersumik inuulluaqqusillunga 

